
Vestlandsrådet - Samarbeid med byane - Møte med byane

SAMANDRAG
Føremålet med dette notatet er å drøfte samarbeidsområde og –form med byane på Vestlandet. Byane  - og spesielt storbyane si rolle i den regionale utviklinga vert drøfta. Det vert nemnt ei rekkje område der det kan vere aktuelt med eit nærare samarbeid. Det blir her skilt mellom strategisk arbeid som rullering av handlingsplanen, gjennomføring av tiltak i handlingsplanen, samt arbeid med ulike påverknadssaker. 

Det er ei rekkje byområde på Vestlandet som har stor lokal betyding. Alle desse sentrane er sentrale som sentrum for utviklinga i sine distrikt, og har også ei betydning for vekstkrafta også ut over sine distrikt. Stavanger-regionen og Bergens-regionen  kjem likevel i ei spesiell stilling, både i kraft av si storleik, og i kraft av at byane også har sentrale nasjonale roller. Det vert difor argumentert at det er særleg viktig å etablere ein god kontakt med storbyane. 

Som eit ledd i arbeidet med å styrkje kontakten med storbyane, vert det rådd til å inviterte storbyregionane til møtet i Vestlandsrådet i desember. Møtet bør konkludere med samarbeidsområde og samarbeidsformer frametter, og vil vere eit ledd i arbeidet med rullering av handlingsplanen.

Det vert rådd til at kommunikasjonen med andre byar og andre kommunar skjer gjennom fylkeskommunane sine etablerte partnarskap. I tillegg vil det vere aktuelt å trekkje inn dei andre byane frå sak til sak, og i andre møter og konferansar i regi av Vestlandsrådet. Fylkesrådmannen vil eventuelt leggje fram ny sak om samarbeidet med byane basert på drøftinga i Vestlandsrådet.

FORSLAG TIL VEDTAK

	1
	Saka vert lagt fram til drøfting

	2
	Det vert arrangert møte med storbyane 7. desember


Paul M. Nilsen

Matti Torgersen

FYLKESRÅDMANNEN, 02.06.2004:

Innleiing

I sak 11/04 Prinsipp for kommunikasjonsstrategi for Vestlandsrådet, står det m.a. i saksframlegget:

Det er behov for ein god dialog mellom Vestlandsrådet og dei store byane både politisk og administrativt. Det er særleg viktig å samarbeide med dei store byane om ei rekkje prosjekt og einskildsaker som er sentrale for byane. Fylkesrådmannen ønskjer å leggje fram til eit seinare møte ei sak om samarbeid mellom Vestlandsrådet og dei store byane.

I denne saka vert dette fulgt opp. 

Bu- og arbeidsmarknadsregionar på Vestlandet

Vestlandet består av mange små bu- og arbeidsmarknader, med dårleg utvikla kommunikasjonar mellom dei, men med nokre få (i norsk målestokk) store sentra. I alt kan det definerast rundt 20 bu- og arbeidsmarknader på Vestlandet. Desse er dels overlappande, og det er kommunar som må seiast å ikkje klårt å høyre til eit felles bu- og arbeidsmarknad rundt eit klårt definert senter. 

Storbyane og større bysentra på Vestlandet

St.meld nr. 31 (2002-03) Storbymeldinga definerer Bergen og Stavanger som to av i alt 6 storbyer, eller landsdelsentra i Noreg. Vidare definerer meldinga 16 store byregionar i landet, av desse ligg 8 på Austlandet, og 4 ligg på Vestlandet. Dei fire på Vestlandet er (slik dei er definerte i Storbymeldinga):

Bergen (338.600 innbyggjarar)

Stavanger (261.500 innbyggjarar)

Haugesund (82.300 innbyggjarar)

Ålesund (58.700 innbyggjarar)

Innbyggjartal er pr. 1.1.2002.

Over 60 % av befolkninga på Vestlandet bur i desse 4 byregionane, og i overkant av 50 % bur i dei to største byregionane.

Byane si rolle

Som vist i m.a. Andam m.fl. Scenario for Vestlandet 2000-2020, har den største veksten i sysselsetting vore i dei største bu- og arbeidsmarknadene. Nasjonale og internasjonale erfaringar kan tyde på framtidig vekstkraft er avhengig av at det er eit stort sentrum med eit variert arbeids- og næringsliv. Særleg tenesteytande næringar og kompetansenæringar er sentrale i storbyane. Utviklinga i kunnskapsintensive tenester er basert på samankopling av kunnskapsblokkar mellom ulike bransjar. Dette krev ein variert og samansett arbeidsmarknad med sterke kompetansemiljø og internasjonale forgreiningar. Det er grunn til å tru at i den nye internasjonale kunnskapsøkonomien vil byane, og ikkje minst samankopling mellom ulike bysystem (polysentrisk utvikling) spele ei heilt avgjerande rolle. Mykje av vekstkrafta vil difor liggje i dei store byområda. Byane er innfallsporten til mange internasjonale trendar og er sentre for kapital. 
Byane er også sentrale som kulturelle og handelsmessige sentra. Mykje av framtida si sysselsetting vil truleg kome innan kultur- og underhaldningssektoren, der byane er dei tyngste aktørane og har dei fleste av dei store kulturinstitusjonane.

Storbymeldinga om storbyane

Storbymeldinga seier følgjande om storbyane som drivkraft: 

”Regjeringen har på denne bakgrunn følgende mål og perspektiver for storbyene som drivkrefter i den regionale utviklingen:

· Storbyene må ut fra sin økonomiske tyngde og nyskapingsevne bidra til en langsiktig balansert regional utvikling. 

· Storbyene er regioner som går på tvers av kommune- og fylkesgrenser. Storbyregionenes utstrekning og kjennetegn vil danne viktige utgangspunkt for utformingen av politikken. 

· Storbyene ønsker å spille internasjonale, nasjonale og regionale roller. Storbyene må selv definere innholdet i disse rollene. Staten vil, med utgangspunkt i nasjonale og regionale interesser medvirke i utvikling av disse rollene. Fylkeskommunene forventes å medvirke aktivt.”

Byane og distrikta rundt

På Vestlandet har særleg kystområda hatt ei positiv utvikling m.a. grunna havbruks- og petroleumsnæringa, mens situasjonen i indre strok har vore meir blanda. Det er likevel mange lokalsamfunn på Vestlandet som har hatt ei god utvikling, sjølv om dei ikkje ligg i nærleiken av store bysentra.

Vi ser også at Vestlandet har ei langt høgare andel av sysselsetting innan industri og dels også primærnæringane enn landet elles. Derimot er sysselsettingsdelen innan tenesteytande næringar låg. Generelt sett kan vi truleg seie at mange sentra på Vestlandet i større grad enn landet elles er bygd opp rundt industri enn det som gjeld for landet elles. Også storbyane på Vestlandet er i stor grad bygd opp rundt tradisjonell industri, og i mindre grad enn mange andre byområde rundt dei tenesteytande næringane. 

Generelt sett må vi byggje på det ressursgrunnlaget som vi finn på Vestlandet som i stor mon er basert på industri og primærnæringar. Sjølv om det er viktig å styrkje dei tenesteytande næringane, er det neppe åleine tilstrekkeleg for å utvikle Vestlandet i framtida.

Byane og distrikta rundt er i mange samanheng i ein konkurransesituasjon om arbeidsplassar, arbeidskraft og økonomiske midlar. Og byane er også i ein tilsvarande konkurransesituasjon seg i mellom.

Samstundes er det grunn til å peike på at også distrikta rundt byane på mange måtar er avhengig av sterke bysentra i nærleiken. Dei er kulturelle og handelsmessige sentra, og tilbyr kompetanse, utdanningsinstitusjonar og eit variert arbeidsmarknad og næringsliv. Byene er også viktige som marknad for bedrifter i distrikta.

Vestlandet har i stor grad ein felles næringsstruktur, der kompetansemiljøa og næringslivet dels har samanfallande, dels komplementær kunnskap. Dette gjeld spesielt innan marin, maritim og petroleumsrelaterte næringar. Utvikling og lokalisering av desse næringane skjer både i byane og i distrikta rundt (spesielt innan dei marine næringane). Turisme er også ei næring som krev eit nært samspel mellom attraksjonar i byane og i distrikta rundt.


Samstundes vil ein del lokalsamfunn på Vestlandet liggje for langt unna og ha eit næringsgrunnlag der dei ikkje vil kunne nytta vekstkrafta som ligg i byane. Desse er småskala- samfunn, mange av dei er høgst oppgåande og livskraftige sjølv om dei ligg utanom influensområda til storbyane. Vestlandet er i stor mon bygd opp rundt slike lokalsamfunn. Det er naudsynt å utvikle strategiar som utviklar desse samfunna også vidare på deira premissar.

Det er særleg grunn til å peike på at aksen Stavanger – Bergen er sentralt som eit influensområde for storbyane. For store delar av Sogn og Fjordane og Møre og Romsdal, samt for delar av dei indre fjordstrøk i Rogaland og Hordaland, betyr truleg storbyane mindre. Særleg Møre og Romsdal, men også delar av Sogn og Fjordane har sterke lokalsamfunn og byar med betydleg vekstkraft. 

Problemstillingar der det aktuelt å samarbeide særskild med storbyane

For Vestlandsrådet trur vi følgjande problemstillingar i utviklinga av storbyane blir særleg sentrale:

· Korleis kan vi samarbeide med byane og kommunane om å hevde regionen sine interesser?

· Korleis kan byane utfylle kvarandre, samarbeide med kvarandre og bli knytt nærare saman med kvarandre og med dette sikre ein god utvikling for Vestlandet.

· Korleis kan byane spele ei viktig rolle for sentra for utvikling i regionen.

Når det gjeld utvikling innan ABS-regionar vil dette vere spørsmål som angår dei einskilde byregionane sjølve i samarbeid med dei aktuelle fylkeskommunane. Dette er problemstillingar som er mindre aktuelle for Vestlandsrådet.

Ulike former for samarbeid

Det er grunn til å skilje mellom følgjande typar av saker/samarbeidsrelasjonar:

· Utvikling av strategisk arbeid, under dette rullering av handlingsplanen

· Gjennomføring av handlingsplanen

· Påverknadsarbeid og arbeid i tilknyting til einskildsaker (ad-hoc-saker)

· Faste samarbeidsformer

Vi må også sjølvsagt skilje mellom politisk og administrativt samarbeid.

Når det gjeld strategisk arbeid som rullering av handlingsplanen, må dette vurderast særskild i arbeidsopplegget for rulleringa. Vi reknar med at opplegg for rulleringa blir lagt opp til Vestlandsrådet sitt møte i oktober. Det vil vere naturleg at byane blir trekte aktivt med i arbeidet med rullering av handlingsplanen.

Gjennomføring av handlingsplanen: Handlingsplanen definerer fire satsingsområde. Dette er:

· Næringsutvikling og innovasjon

· Samferdsel

· Kultur

· Internasjonalt arbeid

Det er naturleg at det blir etablert eit samarbeid om dei einskilde prosjekta i handlingsplanen. Dette må vurderast frå sak til sak. Eg vil her nemne nokre saker det vil vere naturleg at byane inngår i eit nærare samarbeid:

Vi vil ut i frå handlingsplanen for Vestlandsrådet peike ut ei rekkje problemstillingar der Vestlandsrådet bør invitere byane til eit samarbeid (i lag også med andre partnarar):

· Utvikling av ein felles nærings- og distriktspolitikk for Vestlandet

· Utvikling av ein transportplan for Vestlandet

· Tilhøvet til Universitet og høgskulane i regionen. Spesielt arbeid knytt til å få opp FOU-andelen på Vestlandet og å styrkje satsinga på sentrale næringar for Vestlandet

· Arbeid med søknader om forsøk om desentralisering av avgjerdsmynde frå statleg nivå. Spesielt vil det vere aktuelt for Vestlandsrådet å arbeide for å utarbeide søknader innanfor kulturfeltet og innan nærings- og regionalpolitiske verkemiddel. 

· Utlokalisering av statlege etatar

· Arbeid med å betre tryggleiken til sjøs. 

Påverknadsarbeid og arbeid i tilknyting til einskildsaker: Det må leggjast opp til ein aktiv informasjon frå Vestlandsrådet til byane (og vica versa). Dette kan gjerast gjennom å sende ut sakshefte og protokoll frå møta. Vidare at det blir gitt informasjon i samband med status for andre sentrale prosjekt. 

Når det gjelder andre typar av saker, må byane og Vestlandsrådet vurdere i kva saker som det er behov for å etablere ein kontakt på ad-hoc basis. Det er vanskeleg å presisere på førehand kva for typar av saker dette er, men det er avhengig av gode kommunikasjonsrutinar slik at ein er gjensidig informert om viktig saker som angår den annen part. 

Faste samarbeidsforum: Vestlandsrådet har drøfta tilhøvet til storbyane ved eit par høve. Storbyane vart også inviterte til møte i Vestlandsrådet mars 2003. Det har ikkje vore noen konklusjonar på dette, men ei løysing som har vore antyda er å halde faste dialogmøtar med storbyane. Vi vil samstundes presisere at slike møter må i så fall ha eit klårt føremål og vere ledd i ein konkret strategi.

Møte med storbyane

Det er ei rekkje byområde på Vestlandet som har stor lokal betyding. Alle desse sentrane er sentrale som sentrum for utviklinga i sine distrikt, og har også ei betydning for vekstkrafta også ut over sine distrikt. T.d. er Haugesund og Ålesund sentral marine sentra. Stavanger-regionen og Bergens-regionen  kjem likevel i ei spesiell stilling, både i kraft av si storleik, og i kraft av at byane også har sentrale nasjonale roller. Eg meiner difor det særleg er viktig å etablere ein god kontakt med storbyane. 

Som eit ledd i arbeidet med å styrkje kontakten med storbyane, vil eg rå til at dei blir inviterte til møtet i Vestlandsrådet i desember. Møtet med byane kan haldast dagen føre rådsmøtet, dvs. 7. desember, og vare 3-4 timar. Føremålet er å etablere ein betre kontakt, og å drøfte felles strategiar framover. Møtet vil vere eit ledd i arbeidet med rullering av handlingsplanen. Møtet bør konkludere med samarbeidsområde og samarbeidsformer frametter. 

Eg vil arbeide for at møtet i tillegg til politisk leiing i byane, også består av representantar for nabokommunar i området, samt andre sentrale utviklingsagentar i storbyområda. 

Vidare vil eg vil rå til at kommunikasjonen med andre byar og andre kommunar skjer gjennom fylkeskommunane sine etablerte partnarskap. Det er dermed kvar fylkeskommune som har ansvar for dialogen mellom Vestlandsrådet og sine respektive byar og andre kommunar. I tillegg vil det vere aktuelt å trekkje inn dei andre byane frå sak til sak, og i andre møter og konferansar i regi av Vestlandsrådet.

Eg vil eventuelt leggje fram ny sak om samarbeidet med byane basert på drøftinga i Vestlandsrådet.

